
SOLIQ TUSHUMLARINI 
PROGNOZLASHTIRISHDA ELASTIKLIK VA 
MOSLASHUVCHANLIK KO‘RSATKICHLARIDAN 
FOYDALANISHNING METODOLOGIK ASOSLARI
Allakuliyev Akmal Baltayevich
PhD, professor v. b., Toshkent Kimyo xalqaro universiteti rektori, 
Toshkent Kimyo xalqaro universiteti mustaqil izlanuvchisi 
ORCID: https://orcid.org/0000-0002-8570-5733 
E-mail: a.allakuliyev@kiut.uz

Annotatsiya. Maqolada davlat byudjeti daromadlarini prognozlashtirishning elastiklik koʻrsatkichlariga asoslangan met-
odologiyasi yoritilgan. Soliq tushumlarining moslashuvchanligi (buoyancy) va elastikligi oʻrtasidagi farqlar koʻrsatilib, 
ularni baholashning logarifmik regressiya, kointegratsiya va xatoni tuzatish modeliga tayanuvchi usullari tizimlashtirilgan. 
Diskretsion soliq choralari taʼsirini ajratishga xizmat qiluvchi proporsional tuzatish usuli, budjet muvozanatining iqtisodiy 
oʻsishga sezgirligini hisoblash hamda prognoz aniqligini oʻrtacha mutlaq foizli xatolik kabi mezonlar orqali baholash tartibi 
koʻrsatilgan. Tadqiqot natijasida elastiklik koʻrsatkichlarini oʻrta muddatli daromadlar prognozi tizimiga bosqichma-bosqich 
integratsiyalashning uslubiy sxemasi taklif etilgan.

Kalit soʻzlar: soliq tushumlari, budjet daromadlari prognozi, elastiklik, moslashuvchanlik, kointegratsiya, xatoni tuzatish 
modeli, proporsional tuzatish usuli, prognoz xatoligi.

Abstract. The article examines the methodology for forecasting government budget revenues based on tax elasticity indi-
cators. It distinguishes between tax buoyancy and tax elasticity and systematizes methods for estimating these indicators 
using logarithmic regression, cointegration analysis, and error correction models. The study presents the proportional 
adjustment method for isolating the effects of discretionary tax measures, an approach to assessing the sensitivity of the 
budget balance to economic growth, and procedures for evaluating forecast accuracy using criteria such as the mean 
absolute percentage error. Based on the findings, a step-by-step methodological framework is proposed for integrating 
elasticity indicators into the medium-term revenue forecasting system.

Keywords: tax revenues, budget revenue forecasting, tax elasticity, tax buoyancy, cointegration, error correction model, 
proportional adjustment method, forecast error.

Аннотация. В статье рассматривается методология прогнозирования доходов государственного бюджета на 
основе показателей налоговой эластичности. Раскрываются различия между гибкостью налоговых поступлений (tax 
buoyancy) и налоговой эластичностью, а также систематизируются методы их оценки на основе логарифмической 
регрессии, коинтеграционного анализа и модели коррекции ошибок. Представлены метод пропорциональной 
корректировки для выделения влияния дискреционных налоговых мер, подход к оценке чувствительности 
бюджетного сальдо к экономическому росту и порядок оценки точности прогнозов с использованием таких 
критериев, как средняя абсолютная процентная ошибка. По результатам исследования предложена поэтапная 
методологическая схема интеграции показателей эластичности в систему среднесрочного прогнозирования 
доходов бюджета.

Ключевые слова: налоговые поступления, прогнозирование доходов бюджета, налоговая эластичность, гибкость 
налоговых поступлений, коинтеграция, модель коррекции ошибок, метод пропорциональной корректировки, 
ошибка прогнозирования.

K I R I S H
Byudjet daromadlari prognozining aniqligi butun byudjet jarayonining sifatini belgilaydigan poydevor 

hisoblanadi. Daromadlar ortiqcha yuqori baholanganda yil davomida xarajatlar rejasini qayta koʻrib chiqish yoki 
qoʻshimcha qarz mablagʻlarini jalb qilish zarurati yuzaga kelishi mumkin, bu esa byudjet ijrosida muvozanatni 
saqlashni murakkablashtiradi. Aksincha, daromadlarning yetarlicha asoslanmagan holda past baholanishi 
yil yakunida qoʻshimcha resurslarni qisqa muddatda taqsimlash zaruratini yuzaga keltirishi va xarajatlar 
samaradorligiga taʼsir koʻrsatishi mumkin. Har ikki holatda ham prognoz xatoligi byudjet rejalashtirishining 

aniqligi va izchilligiga taʼsir koʻrsatishi mumkin.
Oʻrta muddatli byudjetlashtirishga oʻtish sharoitida prognoz sifatiga qoʻyiladigan talablar yanada ortadi, 

chunki endi xatolik faqat joriy yilga emas, balki keyingi yillar uchun belgilanadigan xarajat chegaralariga ham 
koʻchadi. Shu bois dunyoning koʻplab mamlakatlarida daromadlar prognozi oddiy ekstrapolyatsiyadan soliq 
tushumlarining makroiqtisodiy bazaga bogʻliqligini miqdoran ifodalovchi elastiklik koʻrsatkichlariga asoslangan 
usullarga oʻtkazilgan.

Mazkur maqolaning maqsadi soliq tushumlarini prognozlashtirishda elastiklik va moslashuvchanlik 
koʻrsatkichlaridan foydalanishning metodologik asoslarini tizimlashtirish hamda ularni milliy prognozlashtirish 
amaliyotiga integratsiyalashning uslubiy sxemasini asoslashdan iborat. Maqolada asosiy eʼtibor hisob-kitob 
natijalariga emas, balki ana shunday hisob-kitoblarni ilmiy asosda tashkil etish usullariga qaratilgan.

M A V Z U G A  O I D  A D A B I Y O T L A R  S H A R H I
Soliq tizimining daromad yaratish qobiliyatini miqdoriy baholash anʼanasi R. Masgreyvning davlat moliyasi 

nazariyasiga bagʻishlangan fundamental ishlariga borib taqaladi, ularda soliq tizimining daromad yetarliligi 
fiskal tizim samaradorligining asosiy mezonlaridan biri sifatida qaraladi [13]. A. Prest soliq tushumlarining 
daromadlar oʻsishiga sezgirligini oʻlchash masalasini tizimli tarzda koʻrib chiqib, qonunchilik oʻzgarishlari taʼsirini 
sof iqtisodiy oʻsish taʼsiridan ajratish zaruratini koʻrsatdi [14].

Soliq tushumlari elastikligini baholashda diskretsion choralar taʼsirini ajratish uchun proporsional tuzatish 
va Divisia indeksi kabi yondashuvlardan foydalaniladi. N. Choudri mazkur usullarni qiyosiy tahlil qilib, Divisia 
indeksiga asoslangan yondashuvni taklif etgan [4]. G. Jinkins, Ch. Kuo va G. Shukla soliq tahlili va daromadlar 
prognoziga bagʻishlangan ishida elastiklik usullarini rivojlanayotgan mamlakatlar sharoitiga moslashtirib, 
prognozlashtirishning toʻliq siklini, yaʼni makroprognozdan alohida soliq turlari prognozigacha boʻlgan 
bosqichlarni bayon etdilar [10].

Keyingi yillarda tadqiqotlar uzoq va qisqa muddatli javoblarni farqlashga yoʻnaldi. J. Xoton elastiklik, 
moslashuvchanlik va barqarorlik koʻrsatkichlarini baholashning amaliy dasturini rivojlanayotgan mamlakatlar 
uchun moslashtirdi [8]. P. Dudin va J. Jalles katta mamlakatlar guruhi boʻyicha soliq moslashuvchanligini xatoni 
tuzatish modeli yordamida baholab, uzoq muddatli koeffitsiyentlar koʻpincha birga yaqin, qisqa muddatlilari esa 
undan sezilarli farq qilishini koʻrsatdilar [5]. V. Belinga va hammualliflar soliq turlari kesimidagi moslashuvchanlik 
davriy va tarkibiy omillarga bogʻliq ravishda oʻzgarishini aniqladilar [3]. G. Koster va K. Prismayer esa uzoq 
muddatli muvozanatdan chetlashishlarning tushumlar dinamikasiga taʼsirini nemis maʼlumotlari misolida chuqur 
tahlil qildilar [11].

Byudjet muvozanatining iqtisodiy siklga sezgirligini baholash yoʻnalishida Yevropa Ittifoqida qoʻllaniladigan 
yarim elastiklik metodologiyasi alohida oʻrin tutadi, unda daromad va xarajatlarning siklga javobi yagona 
koʻrsatkichga jamlanadi [12]. Prognozlarning sifatini baholash borasida J. Frankelning rasmiy prognozlarda 
tizimli optimizm mavjudligi haqidagi xulosasi [7] hamda prognoz xatoliklarini oʻlchashning umumqabul qilingan 
mezonlari [9] metodologik ahamiyatga ega.

Adabiyotlar tahlili elastiklik yondashuvining nazariy asoslari keng yoritilganini koʻrsatadi. Shu bilan birga, 
uni milliy prognozlashtirish tizimiga institutsional jihatdan integratsiyalash masalasi boʻyicha qoʻshimcha 
tadqiqotlarga ehtiyoj mavjud. Maqola aynan shu jihatga eʼtibor qaratadi.

T A D Q I Q O T  M E T O D O L O G I YA S I
Metodologiyaning asosini ikkita oʻzaro bogʻliq, lekin mazmunan farqli tushuncha tashkil etadi. 

Moslashuvchanlik (buoyancy) soliq tushumlarining soliq bazasiga yoki YaIMga nisbatan umumiy javobini 
ifodalaydi va unga ham iqtisodiy oʻsish, ham qonunchilikdagi oʻzgarishlar taʼsiri kiradi. Elastiklik esa ayni 
shu javobning faqat iqtisodiy oʻsish bilan bogʻliq qismini, yaʼni soliq tizimi oʻzgarmas deb olingan holdagi 
javobni koʻrsatadi. Prognozlashtirishda elastiklik koʻrsatkichi alohida ahamiyatga ega, chunki kelgusi davrdagi 
qonunchilik choralari prognozga alohida, diskretsion tuzatma sifatida kiritiladi.

Ikki tushuncha oʻrtasidagi farqlar 1-jadvalda yaqqol koʻrinadi.

1-jadval
Moslashuvchanlik va elastiklik tushunchalarining qiyosiy tavsifi1

Belgi Moslashuvchanlik (buoyancy) Elastiklik
Qamrovi Tushumlarning bazaga umumiy javobi Faqat iqtisodiy oʻsish bilan bogʻliq javob

1	  Manba: [3–5] asosida muallif tomonidan tuzilgan.

Diskretsion choralar Taʼsiri koʻrsatkich ichida saqlanadi Taʼsiri chiqarib tashlanadi
Hisoblash asosi Dastlabki, tozalanmagan qator Proporsional tuzatish usuli qoʻllangan qator

Qoʻllanilishi Soliq tizimining umumiy daromad 
qobiliyatini baholash

Prognozlashtirish va siyosat tahlili

Elastiklikni baholashda tushumlar qatorini diskretsion choralar taʼsiridan tozalash muhim metodologik 
bosqich hisoblanadi. Proporsional tuzatish usulida har bir yilgi soliq choralarining byudjetga taʼsiri rasmiy 
baholar asosida hisobga olinadi va tushumlar qatori ketma-ket qayta hisoblanadi. Bunda har bir keyingi yil 
uchun tushumlarning oldingi davrlarda amalga oshirilgan diskretsion choralar taʼsiridan xoli boʻlgan shartli 
darajasi aniqlanadi [4]. Shu asosda shakllantirilgan tuzatilgan qator yordamida elastiklik logarifmik regressiya 
orqali baholanadi:

ln T_t = α + β·ln B_t + ε_t,          (1)
Bu yerda T – tuzatilgan soliq tushumlari, B – soliq bazasi yoki YaIM, β – elastiklik koeffitsiyenti. β > 1 

boʻlsa, soliq tushumlari tanlangan bazadan tezroq oʻsadi va ularning shu bazaga nisbati ortadi, β < 1 boʻlsa, 
soliq tushumlari bazaga nisbatan sekinroq oʻsadi.

Vaqt qatorlarining nostatsionarligi sharoitida (1) koʻrinishidagi oddiy regressiya soxta bogʻlanish xavfini 
tugʻdiradi. Shu bois zamonaviy metodologiya ikki bosqichli yondashuvni talab qiladi. Avval tushumlar va 
baza oʻrtasida uzoq muddatli muvozanat munosabati, yaʼni kointegratsiya mavjudligi R. Engl va K. Greynjer 
asoslagan tartibda tekshiriladi [6]. Kointegratsiya tasdiqlansa, qisqa muddatli dinamika xatoni tuzatish modeli 
(Error Correction Model, ECM) orqali baholanadi:

Δln T_t = μ + λ·Δln B_t + θ·(ln T_{t–1} – α – β·ln B_{t–1}) + ν_t,          (2)
Bu yerda λ – qisqa muddatli elastiklik, β – uzoq muddatli elastiklik, θ – muvozanatga qaytish tezligini 

ifodalovchi tuzatish koeffitsiyenti [5]. Ikki xil elastiklikning farqlanishi prognoz uchun muhim, chunki bir yillik 
prognozda qisqa muddatli, oʻrta muddatli prognozda esa uzoq muddatli koeffitsiyent ustuvorlik qiladi.

Metodologiyaning uchinchi tarkibiy qismi byudjet muvozanatining iqtisodiy oʻsishga sezgirligini baholashdir. 
Daromadlar va xarajatlarning iqtisodiy siklga javobini umumlashtiruvchi yarim elastiklik ishlab chiqarish tafovuti 
(output gap) bir foiz punktga oʻzgarganda byudjet saldosining YaIMga nisbatidagi oʻzgarishni foiz punktlarda 
ifodalaydi [12]. Ushbu koʻrsatkich prognoz ssenariylarini tuzishda va fiskal xatarlarni baholashda bevosita 
qoʻllaniladi.

Modelni baholashdan avval maʼlumotlarga qoʻyiladigan talablar ham alohida tekshiriladi. Yillik qatorning 
uzunligi yetarli boʻlishi, tarkibiy uzilishlar maxsus testlar orqali aniqlanishi va modelda hisobga olinishi lozim.

Nihoyat, prognoz sifati retrospektiv sinov orqali nazorat qilinadi. Bunda model oʻtgan davrlar maʼlumotida 
qayta baholanib, har bir yil uchun prognoz va amaldagi koʻrsatkichlar taqqoslanadi hamda oʻrtacha mutlaq foizli 
xatolik, tizimli siljish va xatolikning yoʻnalishi tahlil qilinadi [9]. Retrospektiv sinov usulning amaliy yaroqliligi va 
prognoz aniqligini baholashning muhim bosqichi hisoblanadi.

Prognoz sifatini oʻlchashda qoʻllaniladigan asosiy mezonlar 2-jadvalda jamlangan.

2-jadval
Prognoz aniqligini baholash mezonlari2

Mezon Mazmuni Qoʻllanishdagi xususiyati
Oʻrtacha mutlaq foizli xatolik (MAPE) Xatolikning oʻrtacha nisbiy miqyosi Turli yillar va soliq turlarini 

taqqoslashga qulay
Oʻrtacha kvadratik xatolik ildizi 

(RMSE)
Yirik xatoliklarga sezgir oʻlchov Katta chetlanishlar xavfini baholaydi

Tizimli siljish (bias) Xatolikning doimiy yoʻnalishi Prognozning muntazam yuqori 
yoki past baholanishini aniqlashga 

yordam beradi
Teyl koeffitsiyenti Modelni sodda ekstrapolyatsiya bilan 

taqqoslash
Usulning qoʻshimcha foydasini 

koʻrsatadi

T A H L I L  V A  N A T I J A L A R
Yuqorida bayon etilgan uslubiy vositalarni yaxlit tizimga birlashtirish natijasida elastiklik koʻrsatkichlarini 

daromadlar prognoziga integratsiyalashning olti bosqichli sxemasi taklif etiladi.
Sxemaning umumiy tuzilishi 1-rasmda aks ettirilgan.

2	  Manba: [9] asosida muallif tomonidan tuzilgan.

1-rasm. Elastiklik koʻrsatkichlarini daromadlar prognoziga integratsiyalash sxemasi3

Birinchi bosqich maʼlumotlar bazasini tayyorlashni qamrab oladi. Asosiy soliq turlari boʻyicha yetarlicha 
uzun yillik qatorlar shakllantiriladi, har bir soliq uchun iqtisodiy mazmuniga mos baza tanlanadi, yaʼni qoʻshilgan 
qiymat soligʻi uchun yakuniy isteʼmol, foyda soligʻi uchun korporativ foyda, jismoniy shaxslar daromad soligʻi 
uchun ish haqi fondi asos qilib olinadi. Umumlashgan YaIM bazasi faqat yordamchi vazifani bajaradi.

Ikkinchi bosqichda tushumlar qatori proporsional tuzatish usuli yordamida diskretsion choralardan 
tozalanadi. Bu bosqichning sifati soliq choralari reyestrining toʻliqligiga bogʻliq. Shu bois soliq qonunchiligiga 
kiritilayotgan har bir oʻzgarishning kutilgan va amaldagi byudjet samarasini qayd etib boruvchi doimiy hisob 
yuritish mexanizmini joriy etish taklif etiladi. Bunday reyestrning yuritilishi byudjet qonunchiligida nazarda 
tutilgan oʻrta muddatli prognozlash vazifalari bilan ham bevosita bogʻliqdir [1].

Uchinchi bosqichda har bir soliq turi boʻyicha uzoq va qisqa muddatli elastikliklar (2) koʻrinishidagi model 
orqali baholanadi va natijalarning barqarorligi turli davrlar hamda spetsifikatsiyalar boʻyicha tekshiriladi. 
Toʻrtinchi bosqichda olingan koeffitsiyentlar makroiqtisodiy prognoz bilan birlashtiriladi, yaʼni har bir soliq 
bazasining prognoz oʻsishiga tegishli elastiklik qoʻllanib, bazaviy tushum prognozi hosil qilinadi, soʻngra unga 
rejalashtirilayotgan soliq choralarining baholangan samarasi diskretsion tuzatma sifatida qoʻshiladi.

Beshinchi bosqichda prognoz ssenariy tahlili bilan toʻldiriladi. Yarim elastiklik koʻrsatkichidan foydalanib, 
makroiqtisodiy koʻrsatkichlarning turli trayektoriyalari uchun byudjet muvozanatining kutilayotgan oʻzgarishi 
hisoblanadi va shu asosda konservativ, bazaviy hamda optimistik ssenariylar shakllantiriladi. Prognozga asos 
qilib konservativ yoki bazaviy ssenariyni olish ayrim rasmiy prognozlarda kuzatilishi mumkin boʻlgan ortiqcha 
optimistik baholash ehtimolini kamaytirishga xizmat qiladi [7].

Oltinchi bosqichda prognoz tizimining oʻzi baholanadi. Har yili yakunlangan davr uchun prognoz xatoligi 
hisoblanib, uning manbalari, yaʼni makroprognoz xatosi, elastiklik bahosining noaniqligi va diskretsion choralar 
taʼsirini baholashdagi tafovutlar alohida tahlil qilinadi. Tahlil natijalari keyingi siklda koeffitsiyentlarni yangilash 
uchun asos boʻladi.

Taklif etilgan sxemaning metodologik afzalligi uch jihatda namoyon boʻladi. Birinchidan, u prognozning 
har bir tarkibiy qismini, yaʼni iqtisodiy oʻsish taʼsiri, siyosat choralari taʼsiri va tasodifiy omillarni bir-biridan aniq 
ajratadi, bu esa prognoz xatosini tashxislash imkonini beradi. Ikkinchidan, uzoq va qisqa muddatli elastikliklarning 
farqlanishi sxemani aynan oʻrta muddatli byudjetlashtirish ehtiyojlariga moslashtiradi. Uchinchidan, retrospektiv 
sinovning majburiyligi prognoz sifatini doimiy nazoratda ushlab, uslubni takomillashtirishning ichki mexanizmini 
yaratadi.

Ayni paytda sxemani qoʻllashda eʼtibor talab qiladigan cheklovlar ham mavjud. Tarkibiy islohotlar jadal 
borayotgan iqtisodiyotlarda elastiklik koeffitsiyentlari vaqt oʻtishi bilan oʻzgarishi mumkin, shu bois baholashda 
tarkibiy uzilishlarni tekshirish va zarur hollarda qatorni davrlarga ajratish lozim. Norasmiy sektor ulushi nisbatan 
yuqori boʻlgan sharoitda soliq bazasi bilan tushumlar oʻrtasidagi bogʻliqlikni baholash murakkablashishi mumkin. 
Bunday sharoitda soliq maʼmuriyatchiligi samaradorligidagi oʻzgarishlarni alohida omil sifatida hisobga olish 
maqsadga muvofiq.

X U L O S A  V A  T A K L I F L A R
Soliq tushumlarini prognozlashtirishda elastiklik yondashuvi oddiy ekstrapolyatsiyadan farqli oʻlaroq, 

3	  Manba: muallif ishlanmasi.

tushumlar dinamikasining iqtisodiy mazmunini ochib beradi va prognozni makroiqtisodiy siyosat bilan uslubiy 
jihatdan bogʻlaydi. Moslashuvchanlik va elastiklik tushunchalarining aniq farqlanishi, tushumlar qatorini 
diskretsion choralardan tozalash hamda uzoq va qisqa muddatli javoblarni xatoni tuzatish modeli orqali alohida 
baholash ushbu yondashuvning metodologik oʻzagini tashkil etadi.

Elastiklik koʻrsatkichlari oʻz holicha ilmiy natija boʻlib qolmasligi uchun ular prognozlashtirishning rasmiy 
tizimiga integratsiyalashuvi lozim. Maqolada taklif etilgan olti bosqichli sxema maʼlumotlarni tayyorlashdan 
prognoz sifatini retrospektiv baholashgacha boʻlgan toʻliq siklni qamrab oladi va daromadlar prognozini bir 
martalik hisob-kitobdan oʻz-oʻzini takomillashtiruvchi institutsional jarayonga aylantiradi.

Bunday tizimning joriy etilishi oʻrta muddatli byudjet prognozlarining aniqligi va ishonchliligini oshirishga, 
shuningdek, xarajat chegaralarini belgilash uchun barqaror resurs asosini shakllantirishga xizmat qilishi 
mumkin.

